
ՀԵՆՐԻԿ ԱԲՐԱՀԱՄՅԱՆ, ՀԱՅԱՍՏԱՆԻ ԱՆԿԱԽԱՑՄԱՆ ՀԱՍԱՐԱԿԱԿԱՆ-

ՔԱՂԱՔԱԿԱՆ ՆԱԽԱԴՐՅԱԼՆԵՐԸ ԵՎ ԿԱՅԱՑՄԱՆ ՍԿԻԶԲԸ (1956 Թ․ ՓԵ-

ՏՐՎԱՐ – 1991 Թ․ ՍԵՊՏԵՄԲԵՐ), Ե․, ԵՊՀ ՀՐԱՏ․, 2019, 398 ԷՋ։ 

 

Մենագրությունը նվիրված է XX դ. 50-90-ական թթ. սկզբի Հայաստանի հասարակական-

քաղաքական կյանքի և անկախացման գործընթացի պատմության գիտական հետազոտությա-

նը։ Այն ունի առանձնակի կարևոր գիտատեսական, գործնական և քաղաքական նշանակություն 

ոչ միայն քննարկվող հիմնահարցերի ամբողջական բովանդակային լուսաբանման, այլև ներկա 

ժամանակներում Հայաստանի Հանրապետության ձեռքբերումների արժևորման, բացթողում-

ներից ու սխալներից խուսափելու, ապագայի միտումների կանխատեսման և հասարակության 

կառավարման արդյունավետ ուղղորդման տեսանկյունից։  

Հարազատ մնալով պատմականության սկզբունքին հեղինակը մենագրության մեջ հանգա-

մանալից ներկայացրել է խնդրո առարկա ժամանակաշրջանին նախորդող պատմափուլի՝ 1960-

1980-ական թթ. Հայաստանի հաարակական-քաղաքական կյանքի իրողությունները՝ ԽՍՀՄ-ում 

տեղի ունեցած տեղաշարժերի ու փոփոխությունների հարթության վրա։ Մասնավորապես, շեշ-

տադրվել են խրուշչովյան շրջանում հասարակական կյանքի հարաբերական ազատականաց-

ման, ինչպես նաև գորբաչովյան վերակառուցման և հասարակության ժողովրդավարացման 

գործընթացները, որոնք հեղինակի կողմից իրավմամբ մատնանշվել են որպես շրջադարձային, 

բեկումնային իրողություններ ԽՍՀՄ բոլոր ժողովուրդների, այդ թվում՝ Հայաստանի հասարակա-

կան քաղաքական կյանքում։  

Մենագրությունը շարադրված է հարուստ աղբյուրագիտական հենքի վրա, լայնորեն օգտա-

գործվել են բազմառատ արխիվային նյութեր, վավերագրեր, որոնք առաջին անգամ են դրվում 

գիտական շրջանառության մեջ։ 

Մենագրությունը երաշխավորվել է հրատարակության ԵՊՀ պատմության ֆակուլտետի 

խորհրդի որոշմամբ։ 

396 էջ ընդգրկող աշխատությունը բաղկացած է ներածությունից, վերջաբանից, հինգ 

գլուխներից, հարուստ գրականության ցանկից և հավելվածից, որտեղ ներկայացված է հարցազ-

րույցի հարցաշար՝ «Ղարաբաղ» կոմիտեի անդամների և ՀՀՇ-ՀԱԿ ղեկավար գործիչների հետ, 

ՀՀ անկախության հռչակագիրը և այլ փաստաթղթեր։ Ներածության մեջ հեղինակին հաջողվել է 

հիմնավորել աշխատության արդիականությունն ու կարևորությունը մեր օրերում ծավալվող հա-

սարակական-քաղաքական գործընթացները ուսումնասիրելու համար։ Այստեղ վերլուծված և 

գնահատված է թեմային առնչվող պատմական, քաղաքագիտական, տնտեսագիտական գրա-

կանությունը, տրված է հիմնահարցի ուսումնասիրության վիճակն ու խնդիրները։ Այն ունի լայն 

ընդգրկուն ժամանակահատված՝ 1956 թ․ փերտրվարից ՝ Խրուշչովյան «Ձնահալի» ժամանակ-

ներից մինչև 1991թ․ սեպտեմբերը՝ ՀՀ անկախության հանրաքվեն։ Աշխատության առաջին 

գլխում համապատասխան փաստաթղթերի վերլուծությամբ ներկայացված է Խրուշչովյան «Ձն-

հալն» ու նրա հետևանքները, որոնք հնարավորություն տվեցին ամբողջ ԽՍՀՄ-ում, այդ թվում՝ 

Խորհրդային Հայաստանում 1960-1980-ական թթ․ այլախոհական շարժման ծավալմանը, ոչ 

ֆորմալ կազմավորումների ձևավորմանը և ընդհատակյա գործունեության աշխուժացմանը։ Հե-

ղինակին հաջողվել է ցույց տալ, որ ի տարբերություն միութենական մյուս հանրապետություննե-

րի՝ Խորհրդային Հայաստանում այդ նոր երևույթները դրսևորվեցին ազգային մտքի ու ոգու զար-

թոնքով, որոնք հուժկու կերպով դրսևորվեցին հայոց ցեղասպանության 50-ամյակին՝ 1965 թ․ 

ապրիլի 24-ին, որն էլ հիմք հանդիսացավ հայ ժողովրդի հետագա սերունդների համար՝ պայքա-

րելու ցեղասպանության ճանաչման ու դատապարտման համար։ Վերջինս նոր երանգ ու բովան-

դակություն ստացավ 1980-ական թթ․ կեսերին՝ Գորբաչովյան «Վերակառուցման» տարիներին։  

Երկրորդ գլխում Հ․ Աբրահամյանը ցույց է տվել «վերակառուցման» քաղաքականության 

էությունն ու նրա զարգացման փուլերը։ Արցախյան շարժումը ներկայացվել է որպես վերակա-

ռուցման ծնունդ՝ տալով «Ղարաբաղ» կոմիտեի և «Հայոց համազգային շարժման» դերակատա-

րումն այդ գործում։ «Օգտվելով վերակառուցման հնարավորությունից՝ հայ ժողովուրդը, Լեռնա-

յին Ղարաբաղի հայությունը պայքար ծավալեցին մայր հայրենիքի հետ վերամիավորվելու հա-

մար, որը մարտահրավել էր Խորհրդային կարգերին, նրա քարացած սկզբունքներին,– գրում է 

հեղինակը» (տե´ս էջ 357)։ Այստեղ տարաբնույթ փաստերի մեկնաբանությամբ բացահայտվում 

են այն հակասությունները, որոնք գոյություն ունեին Խորհրդային Միության և Խորհրդային Հա-

յաստանի կուսակցական, պետական համակարգի և հարյուրհազարավոր շարքային մարդկանց 

միջև, որոնք ցույցերով և ամենօրյա հավաքներով որտքի կանգնեցին Լեռնային Ղարաբաղը Ա-

դրբեջանի կազմից հանելու և Խորհրդային Հայաստանին միավորելու, պատմական ճշմարտու-

թյունը վերականգնելու համար։  

Հաջորդ՝ երրոդ գլխում ցույց է տրված Հայաստանի կոմկուսի և աշխատավորական կոլեկ-

տիվների դիրքորոշումը «Ղարաբաղ» կոմիտեի և «ՀՀՇ»-ի նկատմամբ և այդ կոլեկտիվների պայ-

քարը հանրապետության քաղաքական կյանքի ժողովրդավարացման համար։ Այստեղ տարաբ-

նույթ փաստերի վերլուծությամբ լուսաբանվում է Հայաստանի Կոմկուսի կենտկոմի և նրա բյու-

րոյի որոշումները՝ Արցախյան հարցի վերաբերյալ, որոնք բխում էին ԽՄԿԿ կենտկոմի, նրա 

գլխավոր շտաբի՝ Քաղբյուրոյի որոշումներից, այն է՝ «անել մասնակի սոցիալ-տնտեսական վերա-

փոխումներ, սակայն ամեն ինչ թողնել նույնը» (տե´ս էջ 358)։  

Արցախյան հարցի լուծման և հայ ժողովրդի անկախության համար պայքարը լայն տարա-

ծում ու արձագանքներ գտավ ինչպես Խորհրդային Միության բոլոր հանրապետություններում, 

այնպես էլ ողջ աշխարհում, հատկապես հայկական սփյուռքում, որին էլ նվիրված է աշխատու-

թյան չորրորդ գլուխը։ Այստեղ հեղինակը համապատասխան փաստաթղթերի վերլուծությամբ 

ցույց է տալիս, թե ինչպես է հայկական սփյուռքն իր աջակցությունը հայտնում հայ ժողովրդին, 

արցախահայությանը, պաշտպանում նրանց արդարացի պահանջը, դիմումներ, հեռագրեր 

հղում Խորհրդային Մության, Խորհրդային Հայաստանի ղեկավարությանը, հատկապես Գորբա-

չովին՝ պահանջելով և լավատեսորեն հույս հայտնելով, որ Լեռնային Ղարաբաղի հարցը արդա-

րացի լուծում կստանա։ 

Մենագրության վերջին գլուխը նվիրված է ՀԽՍՀ Գերագույն խորհրդի 1990 թ․ մայիս-հու-

նիսյան ընտրություններին, սկզբունքորեն նոր խորհրդարանի ձևավորմանը, իշխանափոխութ-

յանը և 1991 թ․ Հայաստանի անկախության հանրաքվեին ու անկախության հաստատմանը։ Այս 

գլխում բերված փաստերով հեղինակը ցույց է տալիս, որ հանրապետության նոր ղեկավարությու-

նը, տարվելով գլխապտույտ հաջողություններով, թույլ տվեց նաև տարբեր սխալներ՝ խոսքի ու 

գործի մեջ եղած հակասություններով, որոնց հետևանքով մարդիկ հայտնվեցին անօգնական, 

աշխատանքից զուրկ և աղքատ վիճակում, որոնք էլ առաջացրին լայն զանգվածների արդարա-

ցի դժգոհությունը, իշխանություններից հիասթափությունը (տե´ս էջ 359)։  

Վերջում հեղինակը հանգում է այն կարևոր եզրակացությանը, որ հայոց նորագույն՝ երրորդ 

հանրապետության ծնունդը և նրա գործունեության առաջին քայլերը՝ անկախ առանձին դեպ-

քերում թույլ տված սխալներից, եղել են հետևողական՝ համառ պայքարով ձեռք բերած անկա-

խությունը պաշտպանելու, ամրապնդելու, Արցախի, սփյուռքի հայության հետ միասին այն զար-

գացնելու, նրա ապագան կերտելու և կայուն դարձնելու համար։ 

Այսպիսով՝ համոզված ենք, որ պրոֆեսոր Հ․ Աբրահամյանի սույն մենագրությունը, լինելով 

արժեքավոր աշխատություն, ոչ միայն կլրացնի նշված հիմնախնդիրների լուսաբանման ուղղու-

թյամբ պատմագիտության մեջ եղած բացը, այլև կնպաստի այդ ուղղությամբ նոր հետզոտու-

թյունների իրականացմանը։  

